
ರಾಜೋವಾಚ –

ವಾಕ್ಪುಷ್ಪೇಣ ಕಥಂ ಬ್ರಹ್ಮನ್ ಬ್ರಹ್ಮಾಪ್ಯರ್ಚಿತವಾನ್ ಹರಿಂ .

ತನ್ಮೇ ಕಥಯ ವಿಪ್ರೇಂದ್ರ ಬ್ರಹ್ಮೋಕ್ತಂ ಸ್ತೋತ್ರಮುತ್ತಮಂ ..

ಮಾರ್ಕಂಡೇಯಉವಾಚ –

ಶೃಣು ರಾಜನ್ ಪ್ರವಕ್ಷ್ಯಾಮಿ ಸ್ತೋತ್ರಂ ಬ್ರಹ್ಮಮುಖೇರಿತಂ .

ಸರ್ವಪಾಪಹರಂ ಪುಣ್ಯಂ ವಿಷ್ಣುತುಷ್ಟಿಕರಂ ಪರಂ ..

ತಮಾರಾಧ್ಯ ಜಗನ್ನಾಥಮೂರ್ಧ್ವಬಾಹುಃ ಪಿತಾಮಹಃ .
ಭೂತ್ವೈಕಾಗ್ರಮನಾ ರಾಜನ್ನಿದಂ ಸ್ತೋತ್ರಮುದೀರಯತ್ ..

ಬ್ರಹ್ಮೋವಾಚ –

ನಮಾಮಿ ದೇವಂ ನರನಾಥಮಚ್ಯುತಂ ನಾರಾಯಣಂ ಲೋಕಗುರುಂ ಸನಾತನಂ .

ಅನಾದಿಮವ್ಯಕ್ತಮಚಿಂತ್ಯಮವ್ಯಯಂ ವೇದಾಂತವೇದ್ಯಂ ಪುರುಷೋತ್ತಮಂ ಹರಿಂ
.. 1..

ಆನಂದರೂಪಂ ಪರಮಂ ಪರಾತ್ಪರಂ ಚಿದಾತ್ಮಕಂ ಜ್ಞಾನವತಾಂ ಪರಾಂ ಗತಿಂ .

ಸರ್ವಾತ್ಮಕಂ ಸರ್ವಗತೈಕರೂಪಂ ಧ್ಯೇಯಸ್ವರೂಪಂ ಪ್ರಣಮಾಮಿಮಾಧವಂ .. 2..

ಭಕ್ತಪ್ರಿಯಂ ಕಾಂತಮತೀವ ನಿರ್ಮಲಂ ಸುರಾಧಿಪಂ ಸೂರಿಜನೈರಭಿಷ್ಟುತಂ .

ಚತುರ್ಭುಜಂ ನೀರಜವರ್ಣಮೀಶ್ವರಂ ರಥಾಂಗಪಾಣಿಂ ಪ್ರಣತೋಽಸ್ಮಿ ಕೇಶವಂ ..

3..

ಗದಾಸಿಶಂಖಾಬ್ಜಕರಂ ಶ್ರಿಯಃ ಪತಿಂ ಸದಾಶಿವಂ ಶಾರ್ಙ್ಗಧರಂ ರವಿಪ್ರಭಂ .

ಪೀತಾಂಬರಂ ಹಾರವಿರಾಜಿತೋದರಂ ನಮಾಮಿ ವಿಷ್ಣುಂ ಸತತಂ ಕಿರೀಟಿನಂ .. 4..

ಗಂಡಸ್ಥಲಾಸಕ್ತಸುರಕ್ತಕುಂಡಲಂ ಸುದೀಪಿತಾಶೇಷದಿಶಂ ನಿಜತ್ವಿಷಾ .
ಗಂಧರ್ವಸಿದ್ಧೈರುಪಗೀತಮೃಗ್ಧ್ವನಿಂ ಜನಾರ್ದನಂ ಭೂತಪತಿಂ ನಮಾಮಿ ತಂ .. 5..

ಹತ್ವಾಸುರಾನ್ ಪಾತಿ ಯುಗೇ ಯುಗೇ ಸುರಾನ್ ಸ್ವಧರ್ಮಸಂಸ್ಥಾನ್ ಭುವಿ
ಸಂಸ್ಥಿತೋ ಹರಿಃ .
ಕರೋತಿ ಸೃಷ್ಟಿಂ ಜಗತಃ ಕ್ಷಯಂಯಸ್ತಂ ವಾಸುದೇವಂ ಪ್ರಣತೋಽಸ್ಮಿ ಕೇಶವಂ .. 6..

ಯೋ ಮತ್ಸ್ಯರೂಪೇಣ ರಸಾತಲಸ್ಥಿತಾನ್ ವೇದಾನ್ ಸಮಾಹೃತ್ಯ ಮಮ
ಪ್ರದತ್ತವಾನ್ .

ನಿಹತ್ಯಯುದ್ಧೇ ಮಧುಕೈಟಭಾವುಭೌ ತಂ ವೇದವೇದ್ಯಂ ಪ್ರಣತೋಽಸ್ಮ್ಯಹಂ ಸದಾ
.. 7..

ದೇವಾಸುರೈಃ ಕ್ಷೀರಸಮುದ್ರಮಧ್ಯತೋ ನ್ಯಸ್ತೋ ಗಿರಿರ್ಯೇನ ಧೃತಃ ಪುರಾ
ಮಹಾನ್ .

ಹಿತಾಯ ಕೌರ್ಮಂ ವಪುರಾಸ್ಥಿತೋ ಯಸ್ತಂ ವಿಷ್ಣುಮಾದ್ಯಂ ಪ್ರಣತೋಽಸ್ಮಿ
ಭಾಸ್ಕರಂ .. 8..

ಹತ್ವಾ ಹಿರಣ್ಯಾಕ್ಷಮತೀವ ದರ್ಪಿತಂ ವರಾಹರೂಪೀ ಭಗವಾನ್ ಸನಾತನಃ .
ಯೋ ಭೂಮಿಮೇತಾಂ ಸಕಲಾಂ ಸಮುದ್ಧರಂಸ್ತಂ ವೇದಮೂರ್ತಿಂ ಪ್ರಣಮಾಮಿ
ಸೂಕರಂ .. 9..

ಕೃತ್ವಾ ನೃಸಿಂಹಂ ವಪುರಾತ್ಮನಃ ಪರಂ ಹಿತಾಯ ಲೋಕಸ್ಯ ಸನಾತನೋ ಹರಿಃ
ಜಘಾನ ಯಸ್ತೀಕ್ಷ್ಣನಖೈರ್ದಿತೇಃ ಸುತಂ ತಂ ನಾರಸಿಂಹಂ ಪುರುಷಂ ನಮಾಮಿ ..

10..

ಯೋ ವಾಮನೋಽಸೌ ಭಗವಾಂಜನಾರ್ದನೋ ಬಲಿಂ ಬಬಂಧ ತ್ರಿಭಿರೂರ್ಜಿತೈಃ
ಪದೈಃ .
ಜಗತ್ರಯಂ ಕ್ರಮ್ಯ ದದೌ ಪುರಂದರೇ ತದೇವಮಾದ್ಯಂ ಪ್ರಣತೋಽಸ್ಮಿ ವಾಮನಂ ..

11..

ಯಃ ಕಾರ್ತವೀರ್ಯಂ ನಿಜಘಾನ ರೋಷಾತ್ ತ್ರಿಸ್ಸಪ್ತಕೃತ್ವಃ ಕ್ಷಿತಿಪಾತ್ಮಜಾನಪಿ .

ತಂ ಜಾಮದಗ್ನ್ಯಂ ಕ್ಷಿತಿಭಾರನಾಶಕಂ ನತೋಽಸ್ಮಿ ವಿಷ್ಣುಂ ಪುರುಷೋತ್ತಮಂ ಸದಾ
.. 12..

ಸೇತುಂಮಹಾಂತಂಜಲಧೌಬಬಂಧಯಃಸಂಪ್ರಾಪ್ಯ ಲಂಕಾಂ ಸಗಣಂದಶಾನನಂ
.

ಜಘಾನ ಭೃತ್ಯೈ ಜಗತಾಂ ಸನಾತನಂ ತಂ ರಾಮದೇವಂ ಸತತಂ ನತೋಽಸ್ಮಿ .. 13..
ಯಥಾ ತು ವಾರಾಹನೃಸಿಂಹರೂಪೈಃ ಕೃತಂ ತ್ವಯಾ ದೇವ ಹಿತಂ ಸುರಾಣಾಂ .

ತಥಾದ್ಯ ಭೂಮೇಃ ಕುರು ಭಾರಹಾನಿಂ ಪ್ರಸೀದ ವಿಷ್ಣೋ ಭಗವನ್ನಮಸ್ತೇ .. 14..
ಇತಿ ಬ್ರಹ್ಮೋಕ್ತಂ ವಿಷ್ಣುಸ್ತೋತ್ರಂ .

ಶ್ರೀಮಾರ್ಕಂಡೇಯಉವಾಚ –

ಇತಿ ಸ್ತುತೋ ಜಗನ್ನಾಥಃ ಶ್ರೀಧರಃ ಪದ್ಮಯೋನಿನಾ .
ಆವಿರ್ಬಭೂವ ಭಗವಾಞ್ಶಂಖಚಕ್ರಗದಾಧರಃ ..
ಉವಾಚ ಚ ಹೃಷೀಕೇಶಃ ಪದ್ಮಯೋನಿಂ ಸುರಾನಪಿ .

ಸ್ತುತ್ಯಾನಯಾಹಂ ಸಂತುಷ್ಟಃ ಪಿತಾಮಹ ದಿವೌಕಸಃ ..
ಪಠತಾಂ ಪಾಪನಾಶಾಯ ನೃಣಾಂ ಭಕ್ತಿಮತಾಮಪಿ .

ಯತೋಽಸ್ಮಿ ಪ್ರಕಟೀಭೂತೋ ದುರ್ಲಭೋಽಪಿ ಹರಿಃ ಸುರಾಃ ..

ಸಂಕ್ಷಿಪ್ತಂ ಅಧ್ಯಾಯೇ ಶ್ಲೋಕ ಸಂಖ್ಯಾ 68
ಶ್ರೀನರಸಿಂಹಪುರಾಣೇ ಕೃಷ್ಣಾಪ್ರಾದುರ್ಭಾವೋ ನಾಮ ತ್ರಿಪಂಚಾಶೋಽಧ್ಯಾಯಃ ..
53..

From Narasimhapurana adhyAya 53 Selected verses.

